
Begoña Caamaño Rascado nace no ano 1964 no barrio vigués do Calvario. Realiza os estudos primarios no colexio Amor de
Dios, e ademais recibe clases de francés da escritora e profesora María Xosé Queizán, que deixaría nela a pegada do precoz
activismo feminista e o espírito crítico. No instituto de Coia II, hoxe o IES Alexandre Bóveda, continúa a súa formación, e será
alí onde outra muller tamén docente, Carmen Panero, lle ensinaría a amar e interpretar a literatura.

A moza Begoña escolle a carreira de Maxisterio. Tras rematar os estudos, vai ser a curiosidade, unida ao desexo de probar
cousas novas, a que a levará a realizar un curso en Radio Noroeste que espertará a súa paixón polo xornalismo. De Radio
Noroeste pasa a traballar a Radio Popular como redactora nos servizos informativos, e dous anos despois, en 1988, comeza na
Radio Galega en Vigo.

Nesta altura comeza a alternar a radio coa escrita de artigos para o xornal El Sol, as revistas A Nosa Terra, Tempos Novos,
Novas da Galiza ou a Festa da Palabra Silenciada, colaboracións en esencia de corte feminista, como “Ser muller na radio”.

Abandona a cidade olívica no ano 1992 e trasládase a Santiago de Compostela, á sede central da Radio Galega. No seu labor
cotián avoga por un xornalismo serio e honesto, comprometido coa verdade e co uso do galego, e que teña á cidadanía como
referente. A defensa dos dereitos humanos, do pacifismo, a crítica ás inxustizas sociais, á opresión, aos abusos de poder e ás
desigualdades conforman o pensamento dunha muller loitadora que cría no poder do activismo, imprescindible para
entendermos a súa figura e a súa escrita.

Begoña desenvolve un gran número de accións: participa nos foros da Marcha Mundial das Mulleres, é unha das impulsoras
da asociación Mulleres Galegas na Comunicación e forma parte de Mulheres Nacionalistas Galegas. O seu é un feminismo
solidario e combatente, fundamento do seu desempeño profesional e da súa escrita.

A partir do ano 2001, comeza a súa andaina no xornalismo cultural da Radio Galega e pasa a formar parte do equipo do Diario
Cultural, dirixido pola poeta e amiga Ana Romaní; mais acabará dirixindo programas propios que nacen do seu desexo de
andar e comprender o mundo, como Club Cultura, Andando a Terra ou Expreso de Medianoite.

A chegada de Begoña Caamaño á escrita literaria foi conxuntural e tardía: xorde como unha necesidade terapéutica e un reto
de escribir o libro que lle gustaría ler.

No ano 2009 publícase Circe ou o pracer do azul, unha novela que reinterpreta a Odisea dende unha perspectiva feminista.
Morgana en Esmelle é a segunda obra (2012). Nela retoma a Materia de Bretaña e establece unha conversa co seu admirado
Cunqueiro. Recrea un mundo de paixóns e de intrigas no que o poder enfronta dous modelos de organización política. 

Estaría preparando unha terceira novela cando a morte cortou o fío que a unía á vida. Isto acontecía en outubro de 2015. 
As obras de Begoña Caamaño convídannos a reflexionar sobre a condición humana, a abandonar o odio e o rancor e a abrazar
unha sociedade máis xusta e igualitaria.

O Certame Letras Galegas 2026 Concello de Abegondo establece as seguintes categorías e premios: 
Infantil
  1.º, 2.º e 3.º premio de Debuxo e Pintura
Os premios na categoría infantil consistirán en premios económicos de:

1º premio: 100 € 
2.º premio: 80 € 
3.º premio: 60 € 

Primaria
1.º e 2.º premio de Narrativa
1.º e 2.º Premio de Poesía

Os primeiros premios na categoría primaria consistirán nun premio económico de 100 €.
Os segundos premios na categoría primaria consistirán nun premio económico de 80 €.
Secundaria e menores de 18 anos

1.º e 2.º premio de Narrativa
1.º e 2.º Premio de Poesía

Os primeiros premios na categoría secundaria consistirán nun premio económico de 100 €.
Os segundos premios na categoría secundaria consistirán nun premio económico de 80 €.
Adultos

1.º premio de Narrativa
1.º premio de Poesía

Os premios na categoría adultos consistirán nun premio económico de 180 €.
Audiovisual

Premio especial audiovisual de promoción do galego
Nesta categoría poderán participar todas as idades. Serán admitidas gravacións audiovisuais que enxalcen
ou estean relacionados coa promoción da lingua e/ou coa conmemoración do Día das Letras Galegas.
Valorarase a orixinalidade, contido didáctico e valor cultural e antropolóxico.
O premio na categoría audiovisual consistirá nun premio económico de 100 €.

TRABALLOS
Os traballos deberán ser orixinais e inéditos. A lingua utilizada nas narracións e poesías deberá ser o galego. Nos debuxos e pinturas, no caso de levar
algún texto, este deberá estar redactado en lingua galega. 
Os traballos poden presentarse manuscritos, mecanografados ou formato dixital.
Na categoría secundaria e menores de 18 anos, co fin de fomentar a participación da mocidade, os traballos de narración e poesía poderán ser en
formato escrito e en formato audio.
Na categoría audiovisual os traballos deben presentarse en formato dixital.
Valorarase que os traballos fagan referencia a Begoña Caamaño e/ou á obra desta autora, figura homenaxeada no Día das Letras Galegas 2026.
Os traballos serán remitidos ao Servizo de Normalización Lingüística ou ao departamento de Cultura do Concello de Abegondo. Poderán ser entregados
persoalmente na Casa do Concello, na Biblioteca e na Aula Lúdica, así como por correo postal no enderezo San Marcos, 1 – 15318 Abegondo. Poderán ser
presentados a través da sede electrónica ou por correo electrónico no enderezo cultura@abegondo.gal, sempre que o formato do traballo presentado
así o permita e isto non impida a correcta valoración da súa calidade artística.
Todos as persoas participantes presentarán xunto co traballo o modelo de inscrición no Certame e a copia do DNI (no caso de menores de idade non é
obrigatorio). O prazo para presentar os traballos está aberto ata o día 15 de xuño de 2026 (incluído)

